
Newte’jgeg me’ sa’q, ‘lpa’tuj telwisit Ta’pit Musigisg, 
eliet ‘gjigang. Ta’pit amgwes nemitoq ‘gjigan na telgi’g. 
‘Lgowaqan na algwilg. Gaqipeggwa’sit, ‘lpa mu wen 
getu’agase’wa’lagul Ta’pital. Gewising aqq gispnet.  
Mu geitug ta’n liess muta mu wenn nenuagul ula ‘gjigang. 
Ge’s etliatlasmij na pejinpat. Na newte’jit ji’nm, mesegit, 
etlwe’jiatl gigjiw ga’qanigtug. Nepannitl.

Welm’toq ji’nm wigit ula wenji’guomg. Negm na assusit 
ta’n telgi’g ‘gjigan. Na aqase’wa’latl Ta’pital ugjit 
apoqonmuanin meseginnitl, gatu mesegit mu gesalagul 
Ta’pital.

Ta’pit iga’lut mujga’ge’gwe’g tlinpan ta’n pugwelgig apig-
ji’jg etlimawiejig. Na Ta’pit pegwateluatl gajuewjl. 
Mu pegije’nug gajuewj gaqijigltesguaji apigji’jg.

‘Lpa ne’gaw mesegit gitnmeiwatl Ta’pital. 
Ta’n mawmesgi’g aqq ta’n mawimtue’g ‘lgowaqan
ignmuaj Ta’pital.

Lapugwann na assutgl ula Saqamaw ta’n Ta’pit  
elugowatl. Jijuaqa na eliet apaqtug, alintuisget.  
Newte’jgeg na’gwe’g, gesgmnaq maja’sigw, Saqamaw 
telimaji witapa, “Gisitepa’tutoqs’p natgoqwei ula  
lapugwanigtug. Najintuisgetultoqs’p.” Na Ta’pit  
tepa’latl ugtue’mji’jml. Pewatg na apaja’tugsin  
natgoqwei gelu’lg.

Mesegit me’ wijei telgitnmeiwatl Ta’pital. Ta’pit mu 
gesatmug ta’n teleiuj. Glapis gisita’sit ugsmugwan. 
Ta’pit maja’sit pas na mu gnegg eliegw. Tepaw 
etlinqa’sit aqq atlasmit. Na’te’l etliangita’sit. 
Glapis gisita’sit apaja’sin. Muta mu geitug ta’n lietew.

Na ula lapugwan ta’n Ta’pit ugtue’mji’jm l teppinnitl, 
naqa’s’g Inglng. Ula maqamigew, ‘lpa waju’aq apigji’jg. Na 
Saqamaw gepta’latl gajuewjl lapugwanigtug.
Najinmiatl Elege’winnitl aqq ignmuatl gajuewjl.

Smtug gajuewj poqjigtanaji apigji’jg. 
Pugwelgig mesnaji aqq igtigig jipaqita’jig aqq 
wesmultijig. Mu pegije’nugweg mu nemiam’g apigji’j 
ta’n telgi’g elege’wa’gi.

Elege’wit welta’sit ta’n teliignmuj ula gajuewjl. 
Na nemisg’gl munte’jl waju’aqal wisawsuliewei. 
Elege’wit teluet, “Ula Ta’pit ‘nma’tu wisawsuliewei.”

Glapis gatu apaja’s’g ula lapugwan. Wisawsuliewei 
tepteg Ta’pitewei. Ta’pit welta’sit. Na tujiw Saqamaw 
poqjigsitelmatl Ta’pital.



Saqamaw apoqonmuatl Ta’pital. Gegnua’tuatl Ta’pital ta’n 
tliangottew ugsulieweim. Weja’tegemgeg Ta’pit 
mu ewle’jigw.

Ta’pit gisiji’nmji’juiteg, na malie’wit. 
Malie’wijig Saqamaw ugtusl. Malglit telwisit. 
Malglit gesalatl Ta’pital aqq megite’lmatl. Ta’pit 
etliassusit ula ‘gjigang. Weja’tegemgeg Ta’pit, 
Malglit aqq unjanji’juaq welo’ltijig.

